
Dekabrın 1-i Azәrbaycan Prezidenti İlham Әliyev Laçın rayonunun işğaldan azad 
olunması münasibәtilә Azәrbaycan xalqına müraciәtindә bu xoş müjdәni çatdıran Ali 
Baş Komandan deyib: “Böyük sevinc hissi ilә bildirirәm ki, Laçın rayonu işğaldan azad 
olundu. Bütün Azәrbaycan xalqını bu münasibәtlә ürәkdәn tәbrik edirәm. Laçın 
rayonunun işğaldan azad olunması tarixi hadisәdir. Özü dә bir güllә atmadan biz Laçın 
rayonunu qaytardıq. Düşmәni buna mәcbur etdik. Döyüş meydanında әldә edilmiş 
parlaq qәlәbә bu gözәl nәticәyә gәtirib çıxardı ki, üç rayonumuz – Ağdam, Kәlbәcәr vә 
Laçın bizә qaytarıldı. Biz bu rayonları bir güllә atmadan, bir şәhid vermәdәn 
qaytarmışıq”. 

Dövlәt başçısı qeyd edib ki, ölkәmizin әn böyük rayonlarından biri olan Laçın rayonu 
Azәrbaycanın gәlәcәk iqtisadi inkişafında mühüm rol oynayacaq: “İlk növbәdә, biz 
Laçına laçınlıları qaytaracağıq. Әziz laçınlıları bu gözәl hadisә münasibәtilә ürәkdәn 
tәbrik edirәm, gözaydınlığı verirәm. Laçın işğal olunanda bu rayonda tәqribәn 50 
mindәn bir qәdәr çox әhali yaşayırdı. İndi Laçın rayonunun әhalisi 80 min nәfәrә çatıb. 
Әlbәttә ki, laçınlıları qısa müddәt әrzindә Laçına qaytarmaq bizim әsas vәzifәlәrimizdәn 
biri olacaqdır. Hәmçinin biz çalışacağıq ki, keçmiş mәcburi köçkünlәri işğaldan azad 
edilmiş bütün digәr rayonlarımıza qısa müddәt әrzindә qaytaraq”. 

“Biz o bölgәlәri, bütün rayonları bәrpa edәcәyik, vәtәndaşlarımızın normal hәyatı 
üçün bütün addımları atacağıq” 

Dövlәt başçısı ermәni işğalçılarının işğaldan azad edilmiş torpaqlarda hәr tәrәfin 
infrastrukturun dağıdıldığını, binaların söküldüyünü, hәr yeri viran qoyduqlarını deyib vә 
bildirib ki, hәmin bölgәlәrdә, rayonlarda normal hәyat üçün bütün addımlar atılacaq: 
“Ancaq biz o bölgәlәri, bütün rayonları bәrpa edәcәyik, vәtәndaşlarımızın normal hәyatı 
üçün bütün addımları atacağıq. Bildiyiniz kimi, ilk layihәlәr artıq icra edilmәyә 
başlanmışdır. Prezidentin ehtiyat fondundan müvafiq vәsait ayrılmışdır. Füzuli-Şuşa 
avtomobil yolunun, Bәrdә-Ağdam dәmir yolunun tikintisi artıq başlanmışdır. Bu, onu 
göstәrir ki, biz bu işlәri maksimum sәmәrә ilә vә eyni zamanda, qısa müddәt 
çәrçivәsindә planlaşdırırıq ki, vaxt itirmәdәn bütün işlәri tәşkil edәk. Artıq müvafiq dövlәt 
qurumu da yaradıldı vә bu işlәrin hamısı koordinasiya şәklindә aparılacaqdır”. Dövlәt 
başçısı Laçın rayonunda böyük meşә sahәlәrindәn dә danışaraq bildirib ki, 
rayonlarımızda olan bütün sәrvәtlәrimiz diqqәt mәrkәzindә olacaq: “Laçın rayonunda 
bizim böyük meşә sahәlәrimiz var - әrazinin 22 min hektarı meşә sahәsidir. Bu da bizim 
böyük sәrvәtimizdir. Kәlbәcәr rayonunda 24 min hektar meşә sahәsi vardır. Zәngilan vә 
Qubadlı rayonlarında 12 min hektar vә eyni zamanda, işğaldan azad edilmiş Hadrut 
rayonunda vә Xocavәnd rayonunun bir hissәsindә böyük meşә sahәlәri vardır. Meşәlәr 
isә planetimizin ağ ciyәridir. Mәnfur, vәhşi düşmәn bizim meşәlәrimizi 30 il әrzindә 
qırıb, talayıb vә son müddәt әrzindә yandırıb. Buna baxmayaraq, meşә sahәlәrimizin 
böyük hissәsi toxunulmaz qalıb, çünki düşmәn o meşәlәrә dırmaşa bilmәyib, o, ucqar 
dağ massivlәrindә yerlәşir. Әlbәttә, dağıdılmış vә mәhv edilmiş infrastrukturun, o 
cümlәdәn kәsilmiş ağacların bәrpası da diqqәt mәrkәzindә olacaqdır. Onu da 
bildirmәliyәm ki, bizim böyük çayımız - uzunluğu 100 kilometrdәn çox olan Hәkәri 
çayının mәnbәyi Laçın rayonundadır. Bu da böyük strateji әhәmiyyәtә malik olan 
mәsәlәdir. Deyә bilәrәm ki, bizim 10-dan çox böyük vә kiçik çayımızın mәnbәyi 
işğaldan azad edilmiş torpaqlardadır. Onların arasında 4 çayı xüsusilә qeyd etmәk 



istәrdim. Çünki bu çayların uzunluğu 100 kilometrdәn çoxdur. Tәrtәrçay 200 kilometr, 
Bazarçay 180 kilometrә yaxın, Xaçınçay 120 kilometrә yaxın – bu 3 çay Kәlbәcәr 
rayonunda yerlәşir. Hәkәri çayı da böyük çaylarımızdan biridir, uzunluğu 100 
kilometrdәn çoxdur. Bunun çox böyük әhәmiyyәti var. Çünki Azәrbaycan әrazisindәn 
keçәn bizim әsas çayların mәnbәlәri başqa ölkәlәrdә yerlәşir - Kür çayı, Araz çayı, 
Samur çayı. Bizim bu 3 әsas çayımızın mәnbәlәri başqa ölkәlәrdә yerlәşir. Әlbәttә ki, 4 
böyük çayın mәnbәyinin ölkәmizin әrazisindә olması böyük üstünlüyümüzdür. Ancaq bu 
әrazilәr işğal altında idi. İndi bu әrazilәr işğaldan azad edilib. İşğaldan azad edilmiş 
torpaqların vә orada hәyatın bәrpası üçün әlbәttә ki, çay resurslarımızın çox böyük 
әhәmiyyәti olacaqdır. Artıq müvafiq göstәrişlәr verilib vә su anbarlarının tikintisi nәzәrdә 
tutulur. Bu, özlüyündә kәnd tәsәrrüfatının inkişafına, ekoloji tarazlığın tәmin edilmәsinә 
çox böyük tәsir göstәrәcәk amillәrdәn biridir. 

Bütövlükdә azad edilmiş bölgәlәrin iqtisadi potensialı, kәnd tәsәrrüfatı, turizm potensialı 
çox böyükdür. Biz bu potensialdan mәharәtlә istifadә edәrәk Qarabağ bölgәsini nәinki 
Azәrbaycanın, dünyanın әn gözәl bölgәlәrindәn birinә çevirmәliyik vә әminәm ki, buna 
nail olacağıq”. 

“Laçın dәhlizi ermәni işğalçı qüvvәlәrindәn tәmizlәnib” 

Dövlәt başçısı Laçın rayonunun strateji әhәmiyyәtindәn danışaraq bildirib ki, rayon 
әrazisindәn vә Laçın şәhәrinin içi ilә Laçın dәhlizi keçir: “Bildiyiniz kimi, bu dәhliz Rusiya 
sülhmәramlı qüvvәlәrinin nәzarәtinә verilibdir. Dәhliz uzun illәr ermәni silahlı 
qüvvәlәrinin, işğalçıların nәzarәtindә idi. Deyә bilәrәm ki, noyabrın 10-da imzalanmış 
birgә Bәyanatın ilkin versiyasında bu dәhlizin ermәni silahlı qüvvәlәrinin nәzarәtindә 
qalması ilә әlaqәdar müddәa var idi. Mәn buna etiraz etdim vә nәticәdә bu dәhliz 
Rusiya sülhmәramlı qüvvәlәrinin nәzarәtinә verilmişdir. Hesab edirәm ki, bu, çox böyük 
nailiyyәtdir. Laçın dәhlizi ermәni işğalçı qüvvәlәrindәn tәmizlәnib. Onu da bildirmәliyәm 
ki, Bәyanatın ilkin versiyasının üzәrindә fәal işlәr gedirdi, xüsusilә Şuşa şәhәri işğaldan 
azad olunandan sonra qısa müddәt әrzindә. Bәyanatın ilkin versiyasında bizә tәklif 
edilirdi ki, Laçın dәhlizinin eni 30 kilometr olsun. Mәn buna qәti etiraz etdim vә dedim ki, 
Ermәnistan tәrәfinin bu iddiası tamamilә әsassızdır. Dәhliz çәrçivәsindә tәhlükәsizlik 
tәdbirlәrini tәmin etmәk üçün bu qәdәr geniş dәhlizә ehtiyac yoxdur. Ona görә mәn 
bunu tamamilә qәbuledilmәz tәklif kimi hesab etdim vә öz fikrimi bildirdim. Ondan sonra 
ikinci variantda Laçın dәhlizinin eni 10 kilometr nәzәrdә tutulurdu. Buna da mәn razılıq 
vermәdim vә nәticәdә 5 kilometr eni olan dәhliz haqqında razılıq әldә edildi. Beş 
kilometr hәm bizim üçün, hәm Dağlıq Qarabağda yaşayan ermәnilәr üçün vә 
tәhlükәsizliyi tәmin etmәk üçün kifayәt qәdәr mәsafәni әhatә edir”. 

"Belә bir fikir hәmişә var idi ki, Laçın rayonu hansısa formada Ermәnistana 
qalmalıdır” 

Prezident İlham Әliyev bildirib ki, 30 ilә yaxın danışıqlar prosesindә Laçın rayonun 
qaytarılması hәmişә önәmli olub: “Ermәnistan tәrәfi, ümumiyyәtlә, hesab edirdi ki, 
bütün Laçın rayonu onlara dәhliz kimi verilmәlidir. Әfsuslar olsun ki, bәzi Qәrb dairәlәri 
bu mövqeyi dәstәklәyirdi. Bu da Ermәnistanın mövqeyini daha barışmaz edirdi vә 
demәk olar ki, düşmәn tamamilә azğınlaşmışdı. Bunun nәticәsindә, mәhz Laçın 
rayonunda çox ciddi mәskunlaşma siyasәti aparılırdı. İşğaldan azad edilmiş digәr 
yerlәrdә qanunsuz mәskunlaşma baş verirdi, amma bu dәrәcәdә yox, bu hәcmdә yox. 
Misal üçün, әgәr Ağdam, Füzuli, Cәbrayıl, Zәngilan, Qubadlı rayonlarına baxsaq, orada 



daha çox hәrbi hissәlәr yerlәşirdi. Çünki orada bütün evlәr, binalar mәnfur düşmәn 
tәrәfindәn dağıdılmışdı. Orada hәrbçilәr, onların ailә üzvlәri yaşayırdı vә çox az sayda 
mülki әhali yaşayırdı. Xaricdәn gәtirilәn ermәnilәr oraya göndәrilmirdi. Laçın rayonu isә 
artıq Ermәnistan tәrәfindәn çox ciddi dәrәcәdә nәzarәtә alınmışdı vә orada çox böyük 
mәskunlaşma proqramı icra edilmişdi. Orada minlәrlә insan yaşayırdı vә bәzi 
mәlumatlara görә, bәlkә dә 10 minә yaxın insan yaşayırdı. Yәni, Ermәnistan 
rәhbәrliyindә Laçın rayonunu Azәrbaycana qaytarmaq fikri olmamışdır. Biz Laçın dәhlizi 
haqqında danışıqlar zamanı mövzulara toxunarkәn hәmişә hәm Ermәnistan, hәm dә 
onun havadarları qeyd edirdilәr ki, yox, Laçın rayonu ayrı mövzudur. Birbaşa bizә 
deyilmәsә dә, belә bir fikir hәmişә var idi ki, Laçın rayonu hansısa formada Ermәnistana 
qalmalıdır!”. 

Dövlәt başçısı bildirib ki, danışıqlar prosesi zamanı işğalda olan rayonların Azәrbaycana 
qaytarılması mәsәlәsi danışıqların mәrkәzindә yerlәşirdi: «Bu, bizim mövqeyimiz idi. 
Ancaq burada da mәrhәlәli hәll nәzәrdә tutulurdu. Biz dә bunun tәrәfdarı idik. Birinci 
mәrhәlәdә 5 rayonun Azәrbaycana qaytarılması, ikinci mәrhәlәdә isә Laçın dәhlizi 
istisna olmaq şәrti ilә Kәlbәcәr vә Laçın rayonunun Azәrbaycana qaytarılması. 
Ermәnistan tәrәfi hәr dәfә mәsәlә qaldırırdı ki, әgәr bu 7 rayon Azәrbaycana 
qaytarılacaqsa, mütlәq Dağlıq Qarabağın statusu eyni vaxtda öz hәllini tapmalıdır. O 
başqa mәsәlәdir ki, Ermәnistan, sadәcә olaraq, danışıqlarda iştirak edәrәk imitasiya ilә 
mәşğul idi vә heç bir rayonu bizә qaytarmaq fikrindә deyildi. Ancaq istәnilәn halda 
onların mövqeyi belә idi ki, 5 rayon qaytarıla bilәr, amma Laçın vә Kәlbәcәr rayonlarının 
Azәrbaycana qaytarılması üçün Azәrbaycan Dağlıq Qarabağın müstәqilliyini ya 
tanımalıdır, ya da ki, orada keçirilәcәk sәsvermәni tanımalıdır, sәsvermә üçün tarix 
müәyyәn edilmәlidir. Dağlıq Qarabağa müstәqillik verilәrsә, o zaman Ermәnistan 
Kәlbәcәr vә Laçın rayonlarını Azәrbaycana qaytaracaq, ancaq Laçın dәhlizi 
Ermәnistana verilәcәkdi, özü dә dәhlizin eni müәyyәn edilmәmişdi. Bax, bu idi 
danışıqlar masasında olan mәsәlәlәr”. 

“Mәn deyirdim ki, bizim әrazi bütövlüyümüz bәrpa edilmәlidir” 

“Mәn deyә bilәrәm, bu 17 il әrzindә dәfәlәrlә bizә müxtәlif yerlәrdәn, xarici dairәlәrdәn 
belә siqnallar gәlirdi ki, indi beş rayonu alın, bununla da kifayәtlәnin. Siz müharibәdә 
mәğlubiyyәtә uğramısınız, Ermәnistan müharibәdә, - Birinci Qarabağ müharibәsi 
nәzәrdә tutulurdu, - qәlәbә qazanıb. Siz reallıqlarla razılaşın. İndi beş rayon ki, sizә vәd 
verilir, o da böyük şeydir, siz onu alırsınız, Laçın, Kәlbәcәr dә qalsın sonraya, siz nә 
vaxt müstәqillik versәniz Dağlıq Qarabağa, o vaxt da o rayonların bir hissәsi sizә qayıda 
bilәr”,-deyәn dövlәt başçısı bildirib ki, mәn hәmişә Laçın, Kәlbәcәr vә Şuşa 
Azәrbaycana qayıtmasa, heç bir razılaşma ola bilmәz: “Mәnim mövqeyim xarici 
ölkәlәrdә bir çoxlarını qıcıqlandırırdı. Mәn deyirdim ki, bizim әrazi bütövlüyümüz bәrpa 
edilmәlidir. Deyirdim ki, müharibә variantı heç vaxt istisna olunmur. Nәinki deyirdim, 
bütün bu illәr әrzindә bütün gücümüzü sәfәrbәr edib ölkәmizi güclәndirirdik, güc 
toplayırdıq - hәm beynәlxalq müstәvidә, hәm ölkә daxilindә, hәm iqtisadi mәsәlәlәrin 
hәllindә, ölkәmizdә hәmrәyliyin vә birliyin möhkәmlәnmәsindә, ordu quruculuğunda güc 
toplayırdıq”. 

“Bu gücü dәmir yumruq formasına gәtirdik, düşmәnin belini qırdıq vә bu gün biz 
yeni reallıq yaratdıq” 



“Bu gücü dәmir yumruq formasına gәtirdik, düşmәnin belini qırdıq vә bu gün biz yeni 
reallıq yaratdıq. Әgәr hәtta bir il bundan әvvәl bәzilәri bizә deyirdilәrsә ki, siz mövcud 
olan reallıqla barışın, bu gün mәn deyirәm, hәr kәs mövcud reallıqla barışmalıdır”,-
deyәn Prezident İlham Әliyev onu da bildirib ki, noyabrın 10-da imzalanmış Bәyanata 
әgәr kimsә müdaxilә etmәk istәsә, bizim sәrt mövqeyimizi görәcәk: “Belә cәhdlәr var. 
Bu cәhdlәrin bir mәqsәdi var ki, bu razılaşma pozulsun. Çünki bu razılaşma bәzilәrini 
çox qıcıqlandırır ki, artıq burada yeni tәhlükәsizlik formatı yaranıbdır. Türkiyә-Rusiya 
Birgә Mәrkәzinin yaradılması bәyanatda tәsbit edilib. Eyni zamanda, burada 
tәhlükәsizlik tәdbirlәrinin görülmәsi vә Bәyanatın müddәalarının icra edilmәsi bәzilәrini 
qıcıqlandırır. Ancaq bizim işimizә, әldә edilmiş razılaşmaya heç kim müdaxilә edә 
bilmәz. Razılaşma icra edilir vә icra edilmәlidir. Bir daha demәk istәyirәm ki, biz yeni 
reallıq yaratdıq, qәlәbә çaldıq, düşmәnin başını әzәrәk, düşmәni torpaqlarımızdan 
qovaraq yeni reallıq yaratdıq. Hәr kәs bu reallıqla barışacaq, mәcbur olub barışacaq, 
necә ki, Ermәnistan barışdı. Bu Bәyanatın altında Paşinyanın imzası var. Bunu o 
imzalayıb, mәcbur olub. O, әslindә, kapitulyasiya aktına öz imzasını qoyub. Ermәnistan 
ya tamamilә mәhv olacaqdı, ya da ki, imzalayacaqdı. Başqasının buna nә dәxli var? 
Hәr kәs getsin öz işi ilә mәşğul olsun. Bölgәmizdә yeni reallıq yarandı. Bu reallığı biz 
yaratdıq. Azәrbaycan yaratdı bu reallığı. Biz düşmәni torpaqlarımızdan qovduq. Biz 
BMT Tәhlükәsizlik Şurasının qәtnamәlәrini yerinә yetirdik”. 

“Bu qәtnamәlәr 27 il idi ki, sadәcә olaraq, bir çoxları üçün kağız parçası idi, tәkcә 
Ermәnistan üçün yox, başqaları üçün dә” 

Dövlәt başçısı 27 il әrzindә bu qәtnamәlәr sadәcә olaraq, bir çoxları üçün kağız parçası 
idi, tәkcә Ermәnistan üçün yox, başqaları üçün dә: “Biz deyirdik ki, beynәlxalq hüquq 
bizim tәrәfimizdәdir, BMT Tәhlükәsizlik Şurasının qәtnamәlәri tәlәb edir, işğalçı 
qüvvәlәr torpaqlarımızdan çıxsın. Amma bunun nәticәsi olmadı. Biz beynәlxalq hüquq 
praktikasında vә bölgәmizdә yeni reallıq yaratdıq. Biz BMT Tәhlükәsizlik Şurasının 
qәtnamәlәrini icra etdik. Biz әrazi bütövlüyümüzü bәrpa etdik. Biz işğala son qoyduq. 
Ümid edirәm ki, biz bölgәdә bu gün vә gәlәcәk üçün yeni tәhlükәsizlik, yeni әmәkdaşlıq 
formatını tәşkil etdik. Bu format nәdәn ibarәt olacaq, bunu hәyat göstәrәr. Hәr halda biz 
bu yeni әmәkdaşlıq formatının yaradılması üçün lazımi işlәri gördük, öz 
torpaqlarımızdan düşmәni qovduq vә noyabrın 10-da imzalanmış Bәyanatda göstәrilәn 
mәsәlәlәr әgәr bu gün öz hәllini taparsa, onda bölgәmizdә yeni әmәkdaşlıq çәrçivәlәri 
yaradılacaqdır”. 

“Laçın rayonunun bizә qaytarılması, әlbәttә ki, tarixi mәsәlәdir” 

“Laçın rayonunun bizә qaytarılması, әlbәttә ki, tarixi mәsәlәdir. Biz müharibә zamanı 
tәqribәn 5 min, 5 min kvadratkilometrә yaxın әrazini döyüş meydanında azad etdik, 
müharibә yolu ilә azad etdik»,-deyәn dövlәt başçısı onu da deyib ki, 5 min 
kvadratkilometrә yaxın әrazini artıq sülh yolu ilә qaytardıq: «Әlbәttә, buna sülh yolu ilә 
qaytarmaq demәk olmaz. Biz düşmәni mәcbur etdik vә düşmәn artıq uçurum kәnarında 
idi, tamamilә mәhv olurdu. Onun başqa yolu yox idi, ya tamamilә mәhv olacaqdı, ya da 
ki, kapitulyasiya aktına imza atacaqdı. Baxın, görün bizim hәm hәrbi, hәm siyasi 
müstәvidә nә qәdәr böyük uğurlarımız var. Uzun illәr nә qәdәr düşünülmüş siyasәt 
aparmışıq. Bir çox hallarda bu siyasәtin әlamәtlәrini ictimaiyyәtә tәqdim edә bilmirdik. 
Çünki sadәcә olaraq, bu, konfidensial mәlumat idi vә bizim planlarımızın reallaşmasına 
müdaxilә edә bilәrdi. Amma çox dәqiq, mәqsәdyönlü, ardıcıl siyasәt apararaq bir 
nöqtәyә vururduq, bir mәqsәdimiz var idi - torpaqlarımızı düşmәndәn tәmizlәmәk. Buna 
nail olduq, hәm döyüş meydanında, hәm danışıqlar masasında vә razılaşma yolu ilә. 



Mәn deyәndә ki, mәsәlәnin hәrbi yolu var, bunu nәzәrdә tuturdum. Әgәr düşmәnin 
başını әzmәsәydik, o, heç vaxt öz xoşu ilә bu torpaqlardan çıxmazdı. Düşmәn bu işğalı 
әbәdilәşdirmәk istәyirdi vә onların bütün çirkin әmәllәri bu mәqsәdi güdürdü. Laçın 
rayonuna da bir eybәcәr ermәni adı vermişdilәr. Artıq yoxdur bu ad, zibil yeşiyinә atıldı 
bütün başqa eybәcәr adlarla bәrabәr”. 

“Laçın rayonunun işğal altına düşmәsi böyük faciә idi” 

“Laçın rayonunun işğal altına düşmәsi böyük faciә idi. Mәn bir daha demәk istәyirәm ki, 
hәr bir rayonun işğal altına düşmәsi faciә idi. Amma Laçın rayonunun işğalı imkan verdi 
ki, artıq Ermәnistan ilә Dağlıq Qarabağ arasında yol bağlantısı olsun”,-deyәn Prezident 
İlham Әliyev bildirib ki, 1992-ci ilin may ayında Şuşanın işğalından bir neçә gün sonra 
Laçının işğal altına düşmәsi böyük itkimiz idi: “Artıq Ermәnistan bu dәhliz vasitәsilә 
silah-sursat, canlı qüvvә göndәrirdi. Әlbәttә ki, bu, böyük itkilәrә gәtirib çıxardı. Ondan 
tәxminәn bir il sonra Kәlbәcәr rayonu işğal altına düşdü. Demәk olar ki, bütün bunlar 
sonrakı işğal üçün zәmin yaratdı. Onu da bir daha demәk istәyirәm ki, Laçın rayonu 
işğala mәruz qalanda Bakıda hakimiyyәt uğrunda mübarizә gedirdi. Bu mübarizәni 
aparanlar Laçını, Şuşanı, Kәlbәcәri düşmәnә satdılar, demәk olar ki, Azәrbaycan 
dövlәtçiliyini uçurum kәnarına qoydular. Biz bütün bu tarixi yaxşı xatırlayırıq”. 

Proezident İlham Әliyev bildirib ki, onsuz da biz Laçını da, Kәlbәcәri dә, Ağdamı da 
alacaqdıq: “Bizim planlarımız var idi vә biz ardıcıl şәkildә bu planlara doğru gedirdik. 
Ancaq hәr kәs bilmәlidir ki, Kәlbәcәr vә Laçın rayonlarının çox çәtin relyefi var. 
Kәlbәcәr rayonuna әvvәlki, sovet dövründә gedәn yol Ağdәrә rayonundan keçirdi. 
Sovet vaxtında bu rayona Mardakert deyilirdi, orada ermәnilәr yaşayırdı. Başqa yol 
demәk olar ki, yox idi. Biz indi Kәlbәcәrә Göygöl vә Daşkәsәn rayonlarından daxil 
olmuşuq. Xüsusilә qış mövsümünü, çәtin relyefi nәzәrә alsaq böyük itkilәrimiz ola 
bilәrdi. Hәm Ağdam, hәm Laçın, hәm Kәlbәcәr rayonlarının azad edilmәsi işindә böyük 
itkilәrimiz ola bilәrdi vә böyük vaxt sәrf olunacaqdı. Ona görә bizim qәlәbәmiz tarixi 
Qәlәbәdir. Biz bir neçә rayonu döyüş meydanında düşmәndәn azad etdik, üç rayonu 
düşmәni mәcbur edәrәk qaytardıq vә belәliklә, Dağlıq Qarabağ münaqişәsini hәll etdik. 
İndi artıq Dağlıq Qarabağ münaqişәsi yoxdur. Әgәr kimsә hesab edir ki, bu münaqişә 
hәlә dә davam edir, sәhv edir. Bu gün Dağlıq Qarabağda yaşayan insanlar Azәrbaycan 
vәtәndaşlarıdır. Mәn bir daha demәk istәyirәm, onlar görәcәklәr ki, vahid Azәrbaycan 
dövlәti çәrçivәsindә onların yaşayışı yaxşı olacaq. Onlar bu sәfalәtdәn canlarını 
qurtaracaqlar. Baxın, biz indi Bәrdәdәn Ağdama dәmir yolu çәkirik. Ağdamdan 
Xankәndiyә mәsafә 20-30 kilometrdir. Amma Ermәnistan paytaxtından Xankәndiyә 
gәlmәk üçün neçә saat vaxt sәrf etmәk lazımdır - yük maşınları ilә bәlkә dә on saat. 
Özü dә çәtin dağ yolları ilә. Ağdamdan isә Xankәndiyә yarım saat. Bu, gәlәcәk 
perspektivlәrimizi diktә edәcәk. Ona görә biz buna hazır olmalıyıq vә öz strategiyamızı, 
öz taktiki addımlarımızı elә atmalıyıq ki, bundan sonra bu bölgәdә bir dәnә dә tәhlükә 
mәnbәyi olmasın. Әlbәttә ki, bunun qarantı Azәrbaycan Ordusudur”. 

“Ermәnistan rәhbәrliyi savadsız, siyasәtdәn başı çıxmayan insanlardan ibarәtdir” 

Prezident İlham Әliyev qeyd edib ki, biz mәqsәdә çatmaq üçün ardıcıl surәtdә gedirik, 
Ermәnistan rәhbәrliyinin hәtta Ermәnistan-Azәrbaycan Dağlıq Qarabağ münaqişәsi ilә 
bağlı heç bir baxışı yox idi: “Onlar özlәri bilmirdilәr nә istәyirlәr. Gah deyirdilәr ki, Dağlıq 
Qarabağ “müstәqil dövlәt”dir. Gah deyirdilәr ki, «Dağlıq Qarabağ Ermәnistan»dır. Bu 
tәzadlı fikirlәr bir-biri ilә necә uzlaşa bilәr? Bu, nәyi göstәrir? Onu göstәrir ki, 



Ermәnistan rәhbәrliyi savadsız, siyasәtdәn başı çıxmayan insanlardan ibarәtdir. Yaxşı, 
bu, müstәqil dövlәtdirsә, onda sәnin ordun orada nә iş görür? Әgәr bu, müstәqil 
dövlәtdirsә, - hansı ki, heç kim tanımayıb, elә birinci Ermәnistan tanımayıb, - o necә ola 
bilәr ki, Dağlıq Qarabağ Ermәnistanın baş nazirinin sözlәri ilә desәk, “Ermәnistandır vә 
nöqtә”. Ona görә onların bu mәsәlә ilә bağlı da açıq-aydın fikri yox idi. Bu idi bizim 
qarşımızda duran ölkә». 

Dövlәt başçısı deyib ki, artıq işğaldan azad edilmiş torpaqlarda olarkәn bir daha gördüm 
ki, onlar bizә bir santimetr dә torpaq qaytarmaq istәmirdilәr: «. Әks-tәqdirdә o 
istehkamları qurmazdılar. Onlar әbәdi saxlamaq istәyirdilәr o torpaqları. Ona görә o 
saxta xәritәlәri düzәldirdilәr. Ona görә bizim şәhәrlәrimizә öz adlarını verirdilәr. Ona 
görә xaricdәn ermәnilәri gәtirib oraya yerlәşdirirdilәr. Hәrbi cinayәt törәdirdilәr vә cavab 
verәcәklәr bütün cinayәtlәrә görә. Artıq işlәr praktiki fazaya keçibdir. Qiymәtlәndirmә 
prosesi tezliklә başlanacaq, vurulmuş ziyan hesablanacaq. Artıq hüquqi müstәvidә 
addımlar atılır. Mәn bunu artıq bildirә bilәrәm Azәrbaycan xalqına. Hәlә ki, detalları 
açmaq istәmirәm. Amma bu, artıq niyyәt deyil, bu, artıq praktiki addımlardır. Biz onları 
bundan sonra da ifşa edәcәyik”. 

“Ermәnistanın xarici dövlәt borcu 8 milyard dollardır” 

Prezident İlham Әliyev onu da qeyd edib ki, Ermәnistanın xarici dövlәt borcu 8 milyard 
dollardır, valyuta ehtiyatları tәqribәn 1 milyardın üstündәdir: “Bu ölkә borc içindәdir. 
Xarici dövlәt borcu ümumi daxili mәhsulun 60 faizini tәşkil edir. Bu ölkәdә indi bütün 
iqtisadiyyat mәhv olub gedir. Müharibәdәn sonra milli valyuta kәllә-mayallaq getdi. 
Haradandır bu? Bu, bankrotdur. Bu, iflasa uğramış ölkәdir. Bu qәdәr pulu haradan 
ödәyib? Bir dә ki, göstәrsin görüm, bu pulköçürmәlәrini necә hәyata keçirib. Biz 
beynәlxalq qurumlara da müraciәt edәcәyik, desinlәr bizә, hansı kontraktlar әsasında 
bu pullar ödәnilib. Ödәnilibmi? Ödәnilmәyibsә, demәli, pulsuz alıb”. “Otuz il әrzindә 
yığdıqları texnikanı 44 gün әrzindә mәhv etdik. Yoxdur Ermәnistan ordusu, yoxdur. İndi 
onlar canlı qüvvәsinin dә mәhv edilmәsi ilә bağlı saxta rәqәmlәr verirlәr»,-deyәn dövlәt 
başçısı vurğulayıb ki, işğalçı dövlәt nә qәdәr canlı qüvvә itirib, mәhv etmişik Ermәnistan 
ordusunu: “Mәhz buna görә mәcbur olub, diz çöküb bizim qabağımızda vә kapitulyasiya 
aktına imza atıb. Hәr kәs üçün bu, dәrs olmalıdır”. Dövlәt başçısı noyabrın 10-da 
imzalanmış Bәyanatın icra edilmәsi ilә dә bağlı bildirib ki, bu bәyanatı Rusiya Prezidenti 
Vladimir Putinlә ikimiz videokonfrans vasitәsilә Bakı vaxtı ilә noyabrın 10-da 
imzalamışam: «Noyabrın 10-da imzalanmış Bәyanat icra edilir. Mәn imzalanma 
mәrasimindәn sonra bu bәyanatı olduğu kimi Azәrbaycan xalqının diqqәtinә çatdırdım 
vә bir daha göstәrdim ki, bizim bütün işlәrimiz şәffafdır. Mәn xalqın gözü qarşısında 
bunu imzalamışam, böyük qürur hissi ilә imzalamışam, qalib kimi imzalamışam. Bu 
Bәyanatın bütün mәtnini Azәrbaycan xalqının diqqәtinә çatdırdım”. 

“Ermәnistan, sәn dalansan” 

Dövlәt başçısı bildirib ki, Ermәnistan 20 ildir ki, Şimal-Cәnub nәqliyyat dәhlizi üzәrindә 
işlәyir. Ortalıqda da bir şey yoxdur: “Nә Şimal-Cәnub dәhlizi ola bilәr? Oradan, o 
dağlardan, o Mehri dağlarından dәmir yolu çәkmәk olar? Adam gәrәk dәli olsun ki, 
oraya bir neçә milyard pul qoysun. Özü dә yaxşı, tutaq ki, kimsә bu pulu verdi, sonra 
haraya gedәcәk? Ermәnistan, sәn dalansan. Biz sәni dalan etdik. Kim sәni tәcrid etdi? 
Biz. Enerji, nәqliyyat, elektroenergetika - biz onu tәcrid etmişdik. Bu günlәrdә bu çirkin 
qәtnamәlәri qәbul edәnlәr vә onların arxasında duranlar kömәk etdimi onlara? Yox. 



Bizim iradәmizә tәsir etdimi? Yox. Nәyә görә? Çünki güclü iradәmiz var, xalq-iqtidar 
birliyi var. Çünki Azәrbaycan 1993-cü ildәn bu günә qәdәr etibarlı әllәrdәdir. 
Azәrbaycana rәhbәrlik edәn Ulu Öndәr vә ondan sonra mәn Azәrbaycan xalqının 
maraqlarını hәr şeydәn üstün tutmuşuq. Ermәnistan rәhbәrlәri kim olub? 20 il quldurlar - 
Koçaryan-Sarkisyan xunta rejimi, iki il yarım da kim olub, ermәni xalqı özü bilir. Qatar 
getdi. Amma hәlә dә gec deyil. Hәlә o qatara minә bilәrsiniz, әgәr bizim icazәmiz olsa, 
әgәr bizim şәrtlәrimiz tәmin olunsa. Bundan sonra belә olacaq, ancaq belә olacaq!” 

“Yeddi şәrt qoyan Paşinyan, görәsәn, indi hansı şәrt qoya bilәr vә kimә şәrt qoya bilәr? 
Hanı o 7 şәrt? Getdi işinә. Azәrbaycan qondarma “Dağlıq Qarabağla” danışıqlar 
aparmalıdır, hanı o şәrt? Cәhәnnәmә getdi”,-deyәn Prezident İlham Әliyev bildirib ki, 
“Dağlıq Qarabağ Ermәnistandır vә nöqtә” - bunu necә deyәrlәr, belә böyük hәvәslә, bir 
qәhrәman kimi Xankәndidә bәyan etdi vә hamı da ona әl çalırdı. Nә oldu? Qarabağ 
Ermәnistandır? Gәlsin desin bunu. Qarabağ Azәrbaycandır! Ona o әl çalanlar, o 
kriminal rejimin nümayәndәlәri indi ya mәhv olublar, ya fәrarilik ediblәr. Özlәri etiraf 
edirlәr ki, 10 mindәn çox fәrari var. Deyirdi ki, Şuşada - bizim tarixi, qәdim şәhәrimiz, 
bizim ürәyimiz, canımız olan Şuşada bunlar qondarma «Dağlıq Qarabağın» 
parlamentini inşa edәcәklәr. Nә oldu o parlament? Vurduq dağıtdıq, mәhv etdik. Cıdır 
düzündә sәrxoş vәziyyәtdә rәqs edәndә fikirlәşәydi axırı nә olacaq. Dәrsini verdik. Öz 
bayrağımızı ucaltdıq Şuşada vә bütün başqa şәhәr vә rayonlarımızda. Hәr kәs 
gücümüzü gördü. Hәr kәs qüdrәtimizi gördü, iradәmizi gördü. Bu dәmir yumruq onların 
belini qırdı, onların başını әzdi. Bu, birlik yumruğudur, bu, güc yumruğudur. Bundan 
sonra Azәrbaycan yalnız inkişaf, tәrәqqi yolu ilә gedәcәk. Bundan sonra da biz ordu 
quruculuğu işindә әmәli addımlar atacağıq, ordumuzu daha da güclәndirәcәyik. Bütün 
göstәrişlәr verildi. İradәmiz dә var, tәcrübәmiz dә var - әvәzolunmaz tәcrübә. İndi bütün 
ölkәlәr bu Vәtәn müharibәsinin tәcrübәsini öyrәnirlәr. Vәsaitimiz dә var. Xalq-iqtidar 
birliyimiz dә var. Biz göstәrmişik ki, böyük xalqıq, qürurlu xalqıq. Düşmәni yerә vurduq. 
Düşmәnin belini qırdıq, mәhv etdik. Bu, tarixi Qәlәbәdir. Bu Qәlәbә Azәrbaycan 
tarixindә әbәdi qalacaq, şanlı Qәlәbә kimi!” 

“Bu Qәlәbә bizim ruhumuzu, әyilmәz ruhumuzu göstәrdi” 

“Mәn müharibәnin ilk günündәn bu günә qәdәr - sentyabrın 27-dәn dekabrın 1-nә qәdәr 
Azәrbaycan xalqına dәfәlәrlә müraciәtlәr etmişәm, qәlәbә sevincini bölüşmüşәm, azad 
edilmiş şәhәrlәrimizin müjdәsini vermişәm»,- deyәn dövlәt başçısı bu qәlәbә müjdәsini 
xalqa çatdırdığı üçün xoşbәxt hesab edir: “Özümü çox xoşbәxt adam hesab edirәm. 
Çünki bu Qәlәbә bizim ruhumuzu, әyilmәz ruhumuzu göstәrdi. Göstәrdi ki, Azәrbaycan 
xalqı bu vәziyyәtlә heç vaxt barışmaq fikrindә deyildi vә bütün xalqımız, lap balaca 
uşaqlar, yaşlı insanlar, o torpaqları tәrk edәnlәr, qayıtmaq arzusunda olanlar, o 
torpaqlarda heç vaxt olmayan, amma o bölgәlәrdәn olan gәnc nәslin nümayәndәlәri bir 
arzu ilә, biz hamımız bir arzu ilә yaşamışıq vә bu arzunu hәyata keçirmişik. Bu gün 
bizim bütün arzularımız çin olub. Bu, hәr birimiz üçün doğrudan da böyük xoşbәxtlikdir. 
Artıq müharibә arxada qaldı. Bizim ölkәmiz üçün yeni dövr başlayır. Yeni quruculuq 
dövrü, inkişaf dövrü, azad edilmiş әrazilәrimizin bәrpası dövrü. Mәn tam әminәm ki, 
Azәrbaycan xalqı bu dövrdә dә birlik, hәmrәylik göstәrәcәk, güclü iradә göstәrәcәk. 
Azәrbaycan xalqı yenә dә birlәşәrәk dağıdılmış bu şәhәrlәri, kәndlәri bәrpa etmәk üçün 
әlindәn gәlәni edәcәkdir. Biz bundan sonra böyük vә qürurlu xalq kimi yaşayacağıq. 
Beynәlxalq müstәvidә öz sözümüzü demişik, bölgәdә öz sözümüzü demişik. 
İstәdiyimizә nail olmuşuq vә әminәm ki, bundan sonra bizim xalqımızı tәhlükәsiz vә 
xoşbәxt hәyat gözlәyir”. 



“Biz döyüş meydanında, siyasi müstәvidә Qәlәbә qazanmışıq vә bu Qәlәbә 
ölkәmiz üçün yeni dövr açır” 

“Bilirsiniz, bunu hәr kәs bilmәlidir vә biz bütün dünyaya göstәririk ki, biz böyük xalqıq, 
yenilmәz xalqıq»,-deyәn Prezident İlham Әliyev bildirib ki, biz döyüş meydanında, siyasi 
müstәvidә Qәlәbә qazanmışıq vә bu Qәlәbә ölkәmiz üçün yeni dövr açır. Bu dövr 
inkişaf, tәhlükәsizlik, tәrәqqi dövrü olacaqdır: “Bu dövrlә bağlı müraciәtlәrimi yenә dә 
hәr bir Azәrbaycan vәtәndaşının arzuladığı sözlәrlә yekunlaşdırmaq istәyirәm: Cәbrayıl 
bizimdir, Füzuli bizimdir, Zәngilan bizimdir, Qubadlı bizimdir, Ağdam bizimdir, Kәlbәcәr 
bizimdir, Laçın bizimdir, Şuşa bizimdir, Qarabağ bizimdir! Qarabağ Azәrbaycandır! Eşq 
olsun Azәrbaycan xalqına! Yaşasın Azәrbaycan!”. 

RӘFİQӘ KAMALQIZI 

 


